
Taith gerdded o Jerwsalem i Antipatris    -
gan Catrin Roberts
Cefndir Beiblaidd:  Actau 23:23-35
Cymeriadau:
Llais, Milwr 1 a Milwr 2

Offer:

Gwisgoedd yn cyfleu gwisg milwr Rhufeinig

Nodyn: Mae’r Llais yn rhoi gorchmynion i’r milwyr yn Lladin.  Ystyr Consistite ydy Stop, ac ystyr Pergite ydy Cerddwch ymlaen.)

( y ddau filwr yn ymdeithio i’r llwyfan)

Milwr 1:
Faint o’r gloch ydy hi, Silfanws? Rydyn ni wedi bod yn cerdded ers oriau.  Pa mor bell ydy Antipatris?  Yr ochr arall i’r lleuad?

Milwr 2:
Rydyn ni’n cerdded ers tair awr, felly mae tua un o’r gloch y bore.  Mae Antipatris tua 35 milltir o Jerwsalem.  Diolcha mai dim ond i Antipatris rydyn ni’n mynd.  Mae’r cafalri yn gorfod mynd ymlaen i Gesarea.

Llais:
(yn gweiddi gorchymyn i’r milwyr aros)

 Consistite!

Milwr 1:
Diolch byth.  Pum munud o orffwys i’m traed bach!  Beth sy wedi achosi’r holl ffys yma beth bynnag?  Pwy ydy’r carcharor peryglus sy’n cael ei anfon at y Rhaglaw Felix?

Milwr 2:
Dyn o’r enw Paul o Darsus. Rhyw fath o Rabbi teithiol.

MIlwr 1:
Beth mae wedi ei wneud?  Lladd yr Ymerawdr?

Milwr 2:
Wn  i ddim. Does neb yn gwybod yn iawn, dim hyd yn oed y Capten Lysias.  Roedd yna helynt yn y deml ddoe ac roedd  Paul  yno.

Milwr 1:
Beth wnaeth o?

Milwr 2:
Dim byd llawer.  Roedd Paul yn y rhan fewnol yna gyda rhai o’i ffrindiau, a dyma rhai o Iddewon Asia yn ei gyhuddo o bob math o bethau. Bu’n rhaid i’r Capten ei arestio er mwyn tawelu’r dorf.

Milwr 1:
 Ond dydy hynny ddim yn broblem i ni!

Milwr 2:
Wel, ydy a nac ydy.  Mae Paul yn ddinesydd Rhufeinig, ac mae’r Capten wedi clywed bod Iddewon Jerwsalem yn bwriadu ei ladd. Felly mae wedi penderfynu mai’r peth gorau ydy ei anfon o’r ffordd at Felix i Gesarea.

Milwr 1:
Ond gard o bedwar cant saith deg o filwyr i un person?!  Dau gant o filwyr traed, a dau gant saith deg o gafalri?  OTT braidd.  Mae bron i hanner gariswn Jerwsalem yma yn gardio un dyn. Gwastraff adnoddau.  Dychmyga beth fyddai’n digwydd petai’r papurau newydd yn cael clywed. Rydw i’n gallu dychmygu’r pennawd - 


“Talu trethi – i beth?  Neb i amddiffyn Jerwsalem!”

Milwr 2:
 Problem i’r Capten fydd hynny.  

Wyddost ti, does dim taw ar y Paul yna.  Mae wedi bod yn siarad ar hyd y ffordd yma.  Siarad am Dduw, ac am rywun o’r enw Iesu o Nasareth wnaeth farw rai blynyddoedd yn ôl.  Ond mae Paul yn dweud ei fod o’n fyw heddiw ac mae wedi siarad hefo fo yn ddiweddar.

Milwr 1:
Ti’n siwr mai carcharor ydy Paul, ac nid patient?
Llais:
Ar eich traed.  Paratowch i deithio.

Milwr 1:
O na!  Mwy o gerdded!  Bydda i’n falch o weld goleuadau Antipatris.

Milwr 2:
Erbyn i ni gyrraedd, bydd hi wedi gwawrio.

Llais:
I’ch rhengoedd! 

(y ddau filwr yn mynd i sefyll wrth ochr ei gilydd yn barod i gerdded).

Pergite!

Milwr 1:
Bant â ni eto.  Antipatris, here we come!

(exit y ddau yn ymdeithio) 

